
                ᑐᓴᕋᑦᓴᖅ                  
 

ᖃᕆᓴᐅᔭᒃᑯᑦ ᐃᖅᑲᓇᐃᔭᖅᑎᐅᑲᐃᓐᓇᕐᐸᑦᑐᓄᑦ ᐃᑲᔫᑎ ᓴᖅᑭᖅᑕᐅᔪᖅ 
 

ᐃᖃᓗᐃᑦ, ᓄᓇᕗᑦ (ᕕᕝᕗᐊᓕ 15, 2007) - ᓄᓇᕗᑦ ᒐᕙᒪᒃᑯᖏᑦ ᓴᖅᑭᖅᓯᓯᒪᓕᖅᑐᑦ ᖃᕆᓴᐅᔭᒃᑯᑦ 
ᐊᑎᓕᐅᕐᕕᐅᖃᑦᑕᕈᓐᓇᖅᑐᒥᒃ ᐃᖅᑲᓇᐃᔭᑲᐃᓐᓇᖃᑦᑕᖅᑐᓄᑦ ᐃᑲᔪᕈᑕᐅᒍᓐᓇᕐᓗᓂ ᐃᖅᑲᓇᐃᔮᕆᒍᓐᓇᖅᑕᖏᑕ 
ᐊᔾᔨᖏᓐᓄᑦ ᑐᕌᖅᑎᑦᓯᒍᓐᓇᖅᑐᓂ ᐊᑐᐃᓐᓇᐅᔪᑦ ᐃᖅᑲᓇᐃᔮᖑᑲᐃᓐᓇᕈᓐᓇᖅᑐᓄᑦ ᒐᕙᒪᒃᑯᑦ ᐃᓗᐊᓂ. 
 

“ᖁᕕᐊᓪᓚᕆᑦᑐᒍᑦ ᐱᒋᐊᖅᑎᒍᓐᓇᕋᑦᑎᒍ ᑖᓐᓇ ᖃᕆᓴᐅᔭᒃᑰᕈᑎ,” ᐅᖃᖅᓯᒪᔪᖅ ᐃᖅᑲᓇᐃᔭᖅᑐᓕᕆᔨᒃᑯᑦ 
ᒥᓂᔅᑕᖓᑦ ᓗᐃ ᑕᐹᕐᔪᒃ. “ᐊᑐᖃᑦᑕᖅᓯᒪᒐᑦᑕ ᐸᐃᑉᐹᓕᕆᖔᖅᑐᑎᑦ ᓱᒃᑲᐃᑦᑐᒻᒪᕆᐅᓪᓗᓂ ᐊᒻᒪᓗ 
ᐱᔭᑦᓴᖃᓗᐊᕈᑕᐅᓪᓗᓂ. ᓄᑖᖅ ᖃᕆᓴᐅᔭᒃᑰᕈᑎ ᐊᔪᕐᓇᖏᓐᓂᖅᓴᐅᓂᐊᓕᖅᑐᖅ ᐃᖅᑲᓇᐃᔮᖅᑖᕋᓱᐊᖅᑐᓄᑦ 
ᐊᐅᓚᑦᓯᒍᓐᓇᕐᓗᑎᒃ ᐊᒻᒪᓗ ᓄᑖᕐᖑᒋᐊᖅᓯᖃᑦᑕᕈᓐᓇᕐᓗᑎᒃ ᓇᓗᓇᐃᔭᖅᓯᒪᒍᑎᖏᓐᓂᒃ ᖃᕆᓴᐅᔭᒃᑯᑦ 
ᐱᔪᓐᓇᕐᓂᖅᑖᖅᐸᓪᓕᐊᓂᖏᑦ ᐊᒻᒪᓗ ᐃᖅᑲᓇᐃᔮᖃᖅᓯᒪᓂᖏᑦ ᒪᓕᑦᑐᒋᑦ. 
 

ᓄᑖᖅ ᖃᕆᓴᐅᔭᒃᑰᕈᑎ, ᐋᖅᑭᑦᓱᖅᑕᐅᓯᒪᔪᖅ ᑲᑐᔾᔨᐅᓪᓗᓂ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ ᐊᒻᒪᓗ 
ᐃᓕᓐᓂᐊᕐᓂᓕᕆᔨᒃᑯᓐᓄᑦ, ᐃᔾᔪᐊᖅᑕᐅᓯᒪᓪᓗᓂ ᓄᓇᕗᒻᒥ ᓄᓇᓕᓐᓂ ᐱᔪᓐᓇᕐᓂᕆᔭᐅᔪᑦ ᖃᕆᓴᐅᔭᒃᑯᑦ 
ᓄᐊᑦᓯᕕᐅᕙᑦᑐᒥᒃ. ᖃᕆᓴᐅᔭᒃᑯᑦ ᓱᑲᓐᓂᖅᓴᐅᖃᑦᑕᕐᓂᐊᓕᖅᑐᖅ ᐃᖅᑲᓇᐃᔮᕆᒍᓐᓇᖅᑕᖏᓐᓄᑦ ᐊᔾᔨᖏᓐᓄᑦ 
ᑐᕌᖅᑎᑦᓯᖃᑦᑕᓂᕐᒧᑦ ᐃᖅᑲᓇᐃᔮᖅᑖᕋᓱᐊᖅᑐᓄᑦ. 
 

“ᓄᑖᖅ ᖃᕆᓴᐅᔭᒃᑯᑦ ᐃᖅᑲᓇᐃᔮᑦᓴᓄᑦ ᐊᑎᓕᐅᖃᑕᐅᕕᐅᒍᓐᓇᖅᑐᖅ ᒐᕙᒪᒃᑯᓐᓄᑦ ᐃᖅᑲᓇᐃᔮᑦᓴᓂᒃ 
ᐊᑐᐃᓐᓇᕈᕐᓂᖅᓴᕈᖅᑎᑦᓯᓂᐊᖅᑐᖅ ᓄᓇᕗᒻᒥᐅᓄᑦ,” ᐅᖃᖅᓯᒪᔪᖅ ᐃᓕᓐᓂᐊᕐᓂᓕᕆᔨᒃᑯᓐᓄᑦ ᒥᓂᔅᑕ ᐃᑦ ᐱᑯ. 
“ᖃᕆᓴᐅᔭᒃᑰᕈᑎ ᐃᑲᔪᕐᓂᖃᕐᓂᐊᖅᑐᖅ ᐅᕙᑦᑎᓐᓄᑦ ᓇᓗᓇᐃᖅᓯᒐᓱᐊᖅᐸᑦᑎᓪᓗᑕ ᐱᓕᒻᒪᑦᓴᕈᑕᐅᒋᐊᓕᓐᓂᒃ ᐊᒻᒪᓗ 
ᐃᑲᔪᖅᓯᖃᑦᑕᓂᕐᒧᑦ ᐃᖅᑲᓇᐃᔮᑦᓴᐅᒍᓐᓇᖅᑐᓄᑦ ᐸᕐᓇᐃᒍᑎᖃᕐᓂᕐᒧᑦ ᑭᒃᑯᑐᐃᓐᓇᕐᓄᑦ.” 
 

ᖃᕆᓴᐅᔭᒃᑰᕈᑎ ᐆᑦᑐᕋᐅᑎᐅᓯᓐᓈᑲᐃᓐᓇᖅᑐᖅ ᐃᖃᓗᓐᓂ ᐊᑐᓕᖅᑎᑕᐅᓚᐅᖏᓐᓂᖓᓂ ᓄᓇᕗᓗᑦᑖᒥ. ᑕᐃᒃᑯᐊ 
ᐃᓚᐅᖃᑕᐅᒍᒪᔪᑦ ᐆᑦᑐᕋᐅᑎᐅᔪᒧᑦ ᐊᑎᓕᐅᖃᑕᐅᒍᓐᓇᖅᑐᑦ ᖃᕆᓴᐅᔭᒃᑯᑦ ᐅᕙᓂ: gntempjobs.ca. 
 

“ᒫᓐᓇᐅᔪᖅ ᑮᓇᐅᔭᓂᒃ ᐊᑐᓗᐊᑦᑕᐃᓕᒪᑎᓪᓗᒋᑦ ᐱᒻᒪᕆᐅᓂᖃᕐᖓᑦ ᐃᑲᔪᕆᐊᖃᕐᓂᖅ ᓄᓇᕗᒻᒥᐅᓂᒃ 
ᐊᑑᑎᖃᕋᓱᐊᕈᓐᓇᖁᓪᓗᒋᑦ ᐃᖅᑲᓇᐃᔮᑦᓴᐅᒍᓐᓇᖅᑐᓂᒃ,” ᐅᖃᖅᓯᒪᔪᖅ ᑕᐹᕐᔪᒃ. “ᐃᖅᑲᓇᐃᔮᑦᓴᑲᐃᓐᓇᐃᑦ 
ᐃᓯᕈᑎᐅᕙᒻᒪᑕ ᒐᕙᒪᒋᔭᑦᑎᓐᓄᑦ ᐃᖅᑲᓇᐃᔭᕈᓐᓇᓂᕐᒧᑦ ᑐᕌᕐᓂᖃᕈᓐᓇᖅᑐᓂ ᐃᖅᑲᓇᐃᔮᑦᓴᓪᓚᕆᒻᒧᑦ ᐊᒻᒪᓗ ᑖᓐᓇ 
ᖃᕆᓴᐅᔭᒃᑰᕈᑎ ᐊᑐᐃᓐᓇᐅᓕᖅᑎᑦᓯᒃᑲᓐᓂᖅᑐᖅ ᑕᒪᑐᒥᖓ.” 
 

ᑭᒃᑯᑐᐃᓐᓇᕐᓄᑦ ᐃᑭᐊᖅᑭᕕᒃᑰᕈᑎᑦ ᖃᕆᓴᐅᔭᒃᑯᑦ ᐊᑐᐃᓐᓇᐅᔪᑦ ᐃᖅᑲᓇᐃᔮᑦᓴᓄᑦ ᐅᐸᓗᖓᐃᔭᕐᕕᒻᒥ ᐊᒻᒪᓗ 
ᐃᖃᓗᐃᑦ ᐅᖃᓕᒫᒐᖃᕐᕕᖓᓂ ᐊᒻᒪᓗ ᐃᖅᑲᓇᐃᔭᖅᑎᖏᑦ ᑖᒃᑯᓇᓂ ᐃᑲᔪᕈᓐᓇᖅᑐᑦ ᐊᑎᓕᐅᖃᑕᐅᒍᒪᔪᓂᒃ.” 

ᑎᐅᕋ ᕘᑦ, ᐃᖅᑲᓇᐃᔭᖅᑐᓕᕆᔨᒃᑯᑦ 

(867) 975.6251   
   

ᐱᕙᓪᓕᐊᔪᑦ ᑐᓴᒐᒃᓴᙳᖅᑎᑕᐅᔪᑦ ᐱᔭᐅᔪᓐᓇᖃᑦᑕᖅᑐᑦ ᐃᓄᒃᑎᑑᖓᓗᑎᒃ, ᖃᓪᓗᓈᑎᑐᑦ, ᐃᓄᐃᓐᓇᖅᑐᓐ ᐅᐃᕖᑎᑐᓪᓗ ᐅᕙᓂ, 
www.gov.nu.ca. 

